
Istorgia da radio e televisiun rumantscha

M lis 12 d’october 1946 e vegnida fun-
dada a Cuira la Pro Radio Rumantsch,
midada il 1947 en Cumiinanza Radio
Rumantsch (CRR) respectivamain il
1957 en Cumiinanza (er: Cuminanza)
Rumantscha Radio e Televisiun (CRR).
La fundaziun ¢ vegnida promovida fer-
mamain da Jakob Job, il directur dal Ra-
dio Studio Ziirich oriund dal Grischun,
e dals exponents da las uniuns cultura-
las rumantschas, preschents a la radu-
nanza constitutiva: Robert von Planta
(represchentant da la Regenza), Steafan
Loringett, Erwin Durgiai, Reto Florin,
Rudolf Olaf Ténjachen, Robert Ganzo-
ni, Jon Pult, Valentin Theus, Tista
Murk, Gallus Pfister, Alfons Maissen ed
Otto Spinas. Ses intents primars eran:
commembranza ala SRG SSR (cuntan-
schida il 1954) ed amplificaziun da las
emissiuns rumantschas. Lintroducziun
da la televisiun rumantscha (1963) e la
determinaziun da trais regiuns lingui-
sticas svizras han provoca il 1964 ina
restructuraziun generala da la SSR: la
CRR ¢ vegnida integrada en la regiun da
la SSR. Il 1968 han ins obtegni la con-
cessiun per emissiuns da televisiun ru-
mantschas ed il 1975 han ins crea entai-
fer la CRR il ressort Televisiun Ruman-
tscha (TvR). Il 1979 ha cuntanschi la
CRRin status specific entaifer la SSR, il
status d’ina societad regiunala (unitad
d’interpresa autonoma) ¢ dentant vegni
concedi pir il 1991. 11 1995 ¢ la TvR
vegnida separada da las structuras orga-
nisatoricas da la Televisiun Svizra SF
DRS.

Las incumbensas da RTR én d’elavu-
rar e derasar in vast program rumantsch
da radio e televisiun, tgirar la diversitad
linguistica rumantscha, promover il
diever surregiunal dal rumantsch gri-
schun e far punts tranter las differentas
regiuns linguisticas rumantschas e cun
la diaspora rumantscha. Il radio ru-
mantsch na vegn betg mo recepi en il
territori grischun, mabain era en bleras
parts da l'ulteriura Svizra (via cabel), en
I'entira Europa (via satellit) e perfin en
il rest dal mund (via internet, live-
stream). Structura: radunanza dals com-
members, cussegl regiunal (15 com-
members), directori (5), cussegl dal pu-
blic (14), organ da mediaziun (2) e par-
tiziuns per la producziun d’emissiuns da
radio e televisiun, cun mintgamai in
schef da program. Dumber da plazzas
2004: 98 (128 occupads); 2008 117
(155). Svieuta: 2000 16,1 miu. frs;
2008 24.

Ils 17 da schaner 1925 ha emess il
Radio Ziirich dal Hénggerberg I'em-
prima contribuziun radiofonica en lin-
gua rumantscha ed il 1966 ¢ vegnida
transmessa I'emprima emissiun da ra-
dio davent dal post da Cuira (Tista
Murk). II svilup da las emissiuns ru-
mantschas ¢ sta ils emprims decennis
fitg modest e las contribuziuns vegni-
van procuradas fin il 1966 davent da
Turitg. La concessiun d’ina quarta cha-
daina da radio (undas curtas) en il Gri-
schun (1984) e la reorganisaziun dal
1991 surmenziunada han prepara la via
ad in schlargiament considerabel dal
program da radio rumantsch (2006 14
uras al di; 2008 24). 11 1987 han ins en-
gascha ils emprims collavuraturs da ra-
dio en las regiuns rumantschas e pro-
movi dapi alura la decentralisaziun, in-
stituind correspundents a Mustér,
Glion, Suagnign, Samedan, Scuol e
(durant las sessiuns dal Parlament fede-
ral) a Berna.

Lemprima emissiun da televisiun
en lingua rumantscha, Il Balcun
Tort», producida da Tista Murk, date-
scha dals 17 da favrer 1963. Ils 6 da
zercladur 2006 ¢ vegni inaugura il nov
Center da medias, la Chasa RTR a
Cuira. Midada da num 2007 da CRR
a SRG SSR Svizra Rumantscha ed il
2011 a Radiotelevisiun Svizra Ru-
mantscha (RTR).

Sco presidents da RTR segnan Ro-
bert Ganzoni (1946-51), Tista Murk
(1951-1959), Christian  Badraun

(1959-1968), Stefan Sonder (1968—
1984), Fidel Caviezel (1985-1996),
Luregn Mathias Cavelty (1997-2005),
Duri Bezzola (2006-2012) ed Oscar
Knapp (dapi il 2013). Sco directurs Cle-
mens Pally (1969-84), Chasper Stupan
(1985-2001), Bernard Cathomas
(2002-2009), Mariano Tschuor (2009—
2014) e Ladina Heimgartner (dapi il
2014). Adolf Collenberg

SRG SSR Svizra Rumantscha (SRG.R)
Ils 6 da zercladur 2006 ¢ vegnida inau-
gurada la Chasa RTR a Cuira, il nov
Center da medias che unescha radio e
televisiun rumantscha sut in tetg. Cun
la revisiun dals statuts il 2007 (en vigur
a partir dal 2009) survegn la Cuminan-
za Rumantscha Radio e Televisiun in
nov num: SRG SSR Svizra Rumantscha
(SRG.R) che stat per ina nova strategia:
la colliaziun existenziala cun la SRG
(Paspect naziunal) vegn punctuada. A
partir dal 2011 sa preschenta la SRG.R
sut il num Radiotelevisiun Svizra Ru-
mantscha. Adolf Collenberg

Robert Ganzoni
* 7 da settember 1884 (Robert Corra-
do) a Schlarigna, 1 20 da zercladur
1963 a Schlarigna, refurma, da Schla-
rigna. Figl da Robert Antoni, agricul-
tur, e dad Orsola nata Tognoni. e Ul-
rica nata Campell, figlia da Richard,
commerziant, da Schlarigna. Gimnasi a
Cuira, studi da giurisprudenza en Ger-
mania, dr. iur. a Berna 1915 («Die Ver-
trige der Ehegatten mit Dritten und
unter sich [...]»), alura advocat a Schla-
rigna. Delega dal circul d’Engiadin’Ota
en il Cussegl grond 1921-26, liberal,
cusseglier guvernativ 1927-35 (Depar-
tament d’educaziun e sanitad, presi-
dent 1927, 1932). Alura return a Schla-
rigna, nua ch’el ha fatg 'advocat. Presi-
dent da la dretgira districtuala da Mal-
ogia 1939-59, president da la partida
liberaldemocratica 1943—45. Redactur
dal «Fogl d’Engiadina» 1937-40 re-
spectivamain dal «Fégl Ladin» 1940-
46 (ensemen cun Men Rauch 1940-
45). President da la Societad Retoru-
mantscha november 1934-55 (presi-
dent d’onur 1955). Iniziant e confun-
datur da la Cumiinanza Radio Ru-
mantsch (1946). Ganzoni ¢ s’engascha
fermamain per la renconuschientscha
dal rumantsch sco quarta lingua naziu-
nala (Il rumantsch sco quarta lingua,
1935), per lavischinaziun dals idioms
rumantschs sco era per la protecziun da
la cuntrada da lais da ’Engiadin’Ota.
Jiirg Simonett

Tista Murk
*15 d’avrigl 1915 (Johann Battista) a
Miistair, T 18 d’avust 1992 a Trun, ca-

50 ONNS
CUMINANZA RUMANTSCHA
RADIO E TELEVISIUN

19461996

tolic, da Miistair. Figl da Jon Battista
e dad Uorschla nata Oswald, da Mii-
stair. oo 1942 Anna Mathilde nata
Gafner. Collegi a Mustér e Sarnen
1927-35, studi da las scienzas umanas
a Friburg, Berna e Paris 1935-42.
Collavuratur liber dal Departament
federal da 'intern (minoritads naziu-
nalas) a partir dal 1937. Fundatur
(1938) e redactur (1938—69) da la re-
vista da la Val Miistair «Il giuven Jau-
er». Confundatur da I'USR 1946
(ULR dapi il 2005). Fundatur da la
collecziun da texts dramatics «La sce-
na» 1950. Bibliotecari chantunal a
Cuira 1946-58. Piunier dal radio e da
la televisiun rumantscha. Sco mana-
der dals posts da program da quels me-
diums (1958-68) ¢ el s’engaschi cun
si’emissiun «Viagiond cul microfon»
per in‘avischinaziun dals Rumantschs
sur ils cunfins idiomatics e confessiu-
nals. Directur dala Biblioteca popula-
ra svizra a Berna 1969—-80. Translatur,
reschissur ed autur dad ovras (essen-
zialmain) dramaticas («Chalavaina,
1949; «La mort dal poet», 1950) e da
prosa («Spinai», 1944; «Nos minv,
1973; «Bap e figly, 1984). Premi
Charles Veillon 1967, Premi da Radio
e Televisiun Rumantscha 1986, Premi
da renconuschientscha dal chantun
Grischun 1986. Pseudonim: Krum G.

Hansruedi Lerch

Clemens Pally
* 13 da mars 1919 a Curaglia (vi-
schnanca da Medel/Lucmagn), T 12 da
schaner 2010 a Cuira, catolic, da Me-
del. Figl da Carli, fravi e pur, e da Lu-
dovica nata Giger, da Medel/Lucmagn.
oo Hilde nata Schonenberger, d’Ober-
wil/ZG. Gimnasi a Mustér. Studi da fil.

§- 1

I (magister secundar) a Friburg, alura
magister a Curaglia. Studi da pedagogia
a Friburg, dr. fil. 1948 («Die Aufnah-
meverfahren der Sekundarschule»,
1955). Magister a la scola professiuna-
laa Cuira 1953-69, directur dal post da
Radio e Televisiun Rumantscha (RTR)
a Cuira 1969-84. Autur d’istorgias da
chatscha («Ils nérs dil Roc», 1961;
«Cuolm en brentina», 1963 e.a.). Re-
dactur e coautur da la monografia «Val
Medel» (1996). Confundatur da la cha-
sa editura Fontaniva e dal «Pompalus»
(supplement da la «Gasetta Romon-
tscha»). Adolf Collenberg

Fidel Caviezel
* prim da favrer 1926 (Fidel Alois) a
Sumvitg, T 16 da schaner 2009 a Cui-
ra, catolic, da Sumvitg. Figl da Giachen
Benedetg, pur, e da Maria Ursula nata
Wieland, da Sumvitg. e~ Hilda nata
Wieland, da Sumvitg. Gimnasi a Mu-
stér, studi da giurisprudenza a Friburg,
dr. iur. 1956. Advocat a Cuira e colla-
vuratur giuridic en il Departament da
finanzas e militar 1954 (secretari a par-
tir dal december). Directur da la chanz-
lia chantunala 1974-91. Promotur
d’ina ediziun dal Cudesch da dretg gri-
schun era en talian e rumantsch. Su-
prastant da la CRR a partir dal 1968,
president  1985-96  (commember
d’onur). Sco tal ¢ el 'engascha cun suc-
cess per la renconuschientscha da la
CRR sco societad regiunala da la SSR,
quai ch’ha pussibilita da schlargiar mas-
sivamain las emissiuns rumantschas.
Adolf Collenberg

Luregn Mathias Cavelty

* prim d’avrigl 1935 a Schluein, cato-
lic, da Schluein. Figl da Giacun Ma-
thias, pur, e dad Angelina nata Coray.
oo Madeleine nata Oetiker, da Stifa/
ZH. Gimnasi a Mustér, studi da giuri-
sprudenza a Friburg, dr. iur. 1963. Ad-
vocat a Cuira. Secretari da la Partida
populara conservativa e cristiansociala
1961-64, president da la Partida cri-
stiandemocratica dal Grischun 1975-
80. Mastral dal circul da Glion 1965—
70, commember dal Cussegl grond
1965-73, cusseglier naziunal 1971-
79, cusseglier dals chantuns 1979-94
(president 1989-90). Cavelty ¢ s’en-
gascha oravant tut per il traffic, il turis-
sem e las medias ed ha presidia diver-
sas cumissiuns. Dal 1973-2007 ¢ el sta
president da las Pendicularas Mustér
SA, dal 1987-94 da la Litra (servetsch
d’infurmaziun per il traffic public), dal
1987-98 da I’'Uniun da traffic dal Gri-
schun e dal 1997-2005 da la CRR.
President dal Padrinadi svizzer per
vischnancas da muntogna 1996-2009.

Adolf Collenberg

Film rumantsch

Listorgia dal film rumantsch coincida
per gronda part cun il svilup da las
emissiuns rumantschas en ils programs
da la Televisiun Svizra (TvR). A partir
dal 1963 (emprima emissiun dal «Bal-
cun tort») han furmai ils films docu-
mentars da 'um da camera e reschissur
Mic Feuerstein il maletg dal mund al-
pin grischun, en spezial quel dal Parc
Naziunal Svizzer en ed ordaifer la Ru-
mantschia.  Films
mantschs ¢n restads, per mancanza da
resursas finanzialas, 'excepziun e quels
ch’én vegnids realisads sa basan per or-
dinari sin ovras litteraras, sco per exem-
pel «Retuorn» (1986), versiun cinema-
tografica da I'«Accord» dad Oscar Peer
u «Levzas petras» (1993), tenor il ro-
man cun il medem titel da Gion Depla-
zes. Daniel Schmid da Flem, cineast da
renum mundial, ha integra en intgins
da ses films curtas passaschas ruman-
tschas sco elements exotics. Dal 1990
fin il 1993 ha l’emissiun satirica
«Muschkito» dalaTvR fatg furore e va-
la era sin il plaun naziunal sco exem-
plarica per ses gener. A partir dal 1996
¢ la TvR s’averta ad auturas ed auturs
d’ordaifer ed ¢ s'engaschada en copro-
ducziuns. Films rumantschs cumparan
regularmain en ils programs dals Dis
da film da Soloturn ed obtegnan pre-
mis era a festivals a 'exteriur. Il film
«Increschantiim» da Stefan Haupt
(2000), in purtret dals «Frinzlis da
Tschlin» (coproducziun TvR) ¢ perd
fin oz il sulet film rumantsch ch’ha
chatti cun success la via en ils kinos da
la Svizra tudestga. Firmas da produc-
ziun devi il 2008 mo duas en I'intschess
rumantsch: la Monte Films da Gieri
Venzin a Sedrun e la Frilm dad Urs
Frey (1 17 da zercladur 2008) a Guar-
da. La gruppa da film Movie Encarden
a Surrein-Sumvitg ¢ sa deditgada dal
1998 fin il 2003 cun grond schlantsch
al giuven film rumantsch. Intgins Ru-
mantschs e Rumantschas han frequen-
ta ils davos onns scolas da film en Sviz-
ra ed a lexteriur — in pass a la profes-
siunalisaziun da quest mastergn er en
terra rumantscha. Il 2007 ¢& vegnida
fundada la societad Cineasts Ru-
mantschs cun la mira da meglierar e
promover il film rumantsch e da su-
stegnair e cussegliar ils cineasts.

Peter Egloff

dramatics  ru-

Mic Feuerstein
* 17 da november 1928 (Domenic) a
Muralto/TI, 1 14 da matg 2004 a Sa-
medan, refurma, da Fuldera. Figl da
Domenic, fotograf, e da Maria Anna
nata Huber, da Kirchberg/SG. Biadi
da Johann. o 1) Madlaina nata De-
marmels, da Mon, 2) Silvana nata Gay,
da Poschiavo. Fotograf. Collavuratur
da la CRR 1960-93, redactur, um da
camera e reschissur da purtrets da
vischnancas, persunas ed auter pli a
partir dal 1972. Piunier dal film tele-
visiv rumantsch e, sco reschissur, in
dals piuniers svizzers da films da la na-
tira e d’animals selvadis. Famus én
tranter auter ses films «Flurs da glatsch»
(1979) e sia versiun cinematografica
(1993) da la novella «Levzas petras»
(Gion Deplazes, 1961). Per la televi-
siun svizra ha el filma tranter auter il
«Schellenursli». Premi da renconu-
schientscha dal chantun Grischun
1995. Adolf Collenberg

